
శివానన్దమునివిరచితం  సౌభాగ్యహృదయస్తోత్రమ్

తన్మహః పరమం నౌమి కృత్యైః  పఞ్చభిరఙ్కితమ్ ।
అశేషవిశ్వాభేదాత్మ పూర్ణాహన్తాత్మకం  శివమ్ ॥ ౧॥
త్రిధా  విభక్తం యద్వస్తు స్తోతృస్తుత్యస్తుతిక్రమాత్  ।
ఏకస్మై  మహసే తస్మై  నమః సకలచక్షుషే ॥౨॥
స్మరామి తాం పరాం వాచం పశ్యన్త్యాదిక్రమాశ్రయామ్   ।
నానావిధరసాకారాం మహానుభవరూపిణీమ్ ॥ ౩॥
దేశకాలపదార్థాత్మ  యద్యద్వస్తు యథా యథా ।
తత్తద్రూపేణ యా భాతి తాం శ్రయే  సాంవిదీం కలామ్ ॥ ౪॥
మూలాదిబిలపర్యన్తం మహాత్రిపురసున్దరి   ।
యాతనుస్తే తడిత్ప్రఖ్యా తాం భజే భవశాతనీమ్ ॥ ౫॥
యోనౌ కనకపుఞ్జాభం  హ్ర్ది విద్యుచ్ఛటోజ్జ్వలమ్  ।
ఆజ్ఞాయాం  చన్ద్రసఙ్కాశం  మహస్తవ మహేశ్వరి ॥౬॥
ప్రసృతామృతరశ్మ్యౌఘసన్తర్పితచరాచరామ్  ।
భవాని భవశాన్త్యై  త్వాం భావయామ్యమృతేశ్వరీమ్ ॥ ౭॥
వర్ణః  కలా పదం తత్త్వం మన్త్రో భువనమేవ చ ।
ఇత్యధ్వషట్కం దేవేశి భాతి త్వయి చిదాత్మని ॥౮॥
అనాశ్రితాదికాలాగ్నిరుద్రాన్తం    చిత్రమద్భుతమ్  ।
ఉన్మీలయసి మాతస్త్వం ప్రకాశవపుషి  త్వయి ॥౯॥
యదిదం భాసతే దేవి నామరూపక్రియాత్మకమ్  ।
ప్రకాశవపుషి  త్వత్తస్తత్సర్వం  నాతిరిచ్యతే ॥ ౧౦॥
నేత్రాదిజాలకోపాన్తే  హృత్పద్మాసనలీలయా ।
వారం వారం త్వయా దేవి రూపాదిమధు సేవ్యతే ॥ ౧౧॥
సంవిద్దేవ్యః  సమాక్రమ్య  విషయానమృతాసవాన్ ।

యోగినాం ప్రేషయన్త్యార్యే  త్వత్పూజార్థం  హి సర్వదా ॥ ౧౨॥
సౌభాగ్యహృదయం గుహ్యం శివానన్దేన  యోగినా ।
సమారాధనపూర్త్యర్థం  స్తుతం సకలకామదమ్ ॥ ౧౩॥
ఇతి విరచితమేతత్ త్రైపురం  స్తోత్రమాప్తం
ప్రకటితపరమార్థం   యోగివర్యోపజుష్టమ్  ।
సకలదురితరోగధ్వంసనానన్యకార్యం
ప్రతియజనవిధానం  సేవ్యతాం భక్తియుక్తైః  ॥ ౧౪॥
ఇతి శివానన్దమునివిరచితం  సౌభాగ్యహృదయస్తోత్రం  సమాప్తమ్ ॥

Author: Śivānanda

Title: Saubhāgyahṛdayastotram

Source: Dwivedi, Vrajavallabha (ed). Nityāṣoḍaśikārṇavaḥ: Śivānandakṛtayā ṛjuvimarśinyā

Vidyānandakṛtayā Artharatnāvalyā ca Saṃvalitaḥ. 2. Saṃskaraṇam. Vārāṇasyām:

Sampūrṇānanda-Saṃskṛta-Viśvavidyālayaḥ. pp. 304-305. 1985.

Description: The Saubhāgyahṛdayastotra is one of the earliest devotional hymns to

the goddess Tripurasundarī from the Śrīvidyā tradition. Composed by South India’s
foundational Śrīvidyā commentator, Śivānanda (fl. c. 1225-1275), this rare hymn praises

the goddess Tripurasundarī in fourteen verses that identify her with the highest principles

of reality, as well as permeating the entirety of creation with radiant bliss. Filled with

foundational Śaiva doctrine, esoteric kuṇḍalinī practices, deep contemplation, and praise,

the Saubhāgyahṛdayastotra presents a complete picture of the majestic and alluring nature

of the all-auspicious and sublime goddess, Tripurasundarī.

